
Contemporaneamente a questa guæra

Che infieriva fra-i spiriti per l’aia,

In fra i pesci ciù fei, che ô mâ ô rinsæra,

Ghe n’ëa ûn’atra non meno straordinaia:

De grosci pesci-spâ e de pesci-særa

Uña gran strêuppa ä compagnia contraia

De pesci-chen, ch’a seguita e a circonda

A nave, a se gh’avventa furibonda:

E intorno a nave stessa in ampio rêuo

Quelli feroci mûtti combattenti

Quando tûtti sott’ægua e quando a nêuo

S’attaccavan con strani movimenti:

No davan morscellæ, nè botte a vêuo

Quelle spae natûrali e i lunghi denti;

Ma l’ûn e l’atro sciammo â fin scomparso

Tento ô lasciava ô mâ do sangue sparso.

Con a guæra di mostri di elementi

A-ô tempo stesso terminava a guæra;

Lascian d’imperversâ l’Oceano e i venti,

E a nebbia discipandose, ch’a særa

A luxe, guidda e gioia di viventi,

A guardia, chi ëa in vixïa, a criava: Tæra!

E all’indiman l’Eroe do nêuvo mondo

Di Azorre ä ciù vixiña ô dava fondo.

Là ô se tratten pe meza settemaña

Pe pessâ a bellamegio ogni magagna

Da nave, che in zù ä fin con Tramontaña

Propizia a s’incammiña verso a Spagna:

Là pù per miâco superâ a buriaña

Sei giorni avanti gh’arrivò a compagna,

E là pe-a primma da scoverta nêuva

Grande e stûpenda a ghe portava a nêuva.

